
«____» ______________ 20    թ.
No  ______________________


ՀԻՄՆԱՎՈՐՈՒՄ
Հայաստանի Հանրապետության Կառավարության և Հնդկաստանի Հանրապետության Կառավարության միջև մաքսային գործերում համագործակցության և փոխադարձ օգնության մասին համաձայնագրի վավերացման նպատակահարմարության վերաբերյալ 


2023թ․ հունիսի 23-ին Բրյուսելում ստորագրվել է Հայաստանի Հանրապետության Կառավարության և Հնդկաստանի Հանրապետության Կառավարության միջև մաքսային գործերում համագործակցության և փոխադարձ օգնության մասին համաձայնագիրը (այսուհետ՝ Համաձայնագիր)։
Համաձայնագրով հիմքեր են ստեղծվում Հայաստանի Հանրապետության և Հնդկաստանի Հանրապետության մաքսային ծառայությունների միջև փոխհամագործակցության ընդլայնման ու ամրապնդման համար։
Համաձայնագրով նախատեսվում է մաքսային գործին վերաբերող հարցերում փոխադարձ վարչական օգնության ցուցաբերման և այդ նպատակով տեղեկատվության փոխանակման ընթացակարգերի սահմանում։
Հայաստանի մաքսային ծառայության համար Համաձայնագրի կիրառումը կարևորվում է նաև հետբացթողումային հսկողության շրջանակներում պարբերաբար իրականացվող հարցումների համատեքստում՝ անհրաժեշտ իրավական հիմքի ապահովման առումով։
Համաձայնագրի կիրառմամբ կհաստատվի ուղղակի կապ երկու երկրների համապատասխան ստորաբաժանումների միջև, ինչն էլ իր դրական ազդեցությունը կունենա Հնդկաստանից ՀՀ ներմուծման և ՀՀ-ից Հնդկաստան արտահանման ժամանակ մաքսային կանոնների խախտման դեպքերի բացահայտման, առկա խնդիրների առավել արագ և օպերատիվ լուծման վրա:
Համաձյան ՀՀ ֆինանսների նախարարության եզրակացության՝ Համաձայնագրում Հայաստանի Հանրապետության համար ֆինանսական պարտավորություններ նախատեսող դրույթներ առկա չեն:
Համաձայն ՀՀ պետական գույքի կառավարման կոմիտեի եզրակացության՝ Համաձայնագրով «Պետական գույքի կառավարման մասին» օրենքի կարգավորման շրջանակում Հայաստանի Հանրապետության համար գույքային պարտավորություններ նախատեսող դրույթներ առկա չեն։
Համաձայն ՀՀ արդարադատության նախարարության կողմից ներկայացված եզրակացության՝ Համաձայնագիրը չի պարունակում Հայաստանի Հանրապետության օրենքին հակասող, օրենքի փոփոխություն կամ նոր օրենքի ընդունում նախատեսող նորմեր:
Միաժամանակ, Համաձայնագրով նախատեսվում է Հայաստանի Հանրապետության և Հնդկաստանի Հանրապետության մաքսային մարմինների միջև անձնական տվյալների փոխանցման հնարավորություն։
Ելնելով վերոգրյալից՝ Համաձայնագիրը ենթակա է վավերացման ՀՀ Սահմանադրության 116-րդ հոդվածի 1-ին մասի 1-ին կետի և «Միջազգային պայմանագրերի մասին» օրենքի 10-րդ հոդվածի 2-րդ մասի 1-ին կետի համաձայն։
ՀՀ արտաքին գործերի նախարարության եզրակացության համաձայն՝  Համաձայնագրի  նպատակն է խթանել ծախսերի նվազեցմանն և երկու երկրների միջև օրինական առևտրի դյուրացմանն ուղղված՝ ժամանակակից, արդյունավետ և թափանցիկ ընթացակարգեր:
Համաձայնագրով Կողմերի մաքսային ծառայությունները համաձայնում են ամրապնդել, խթանել և զարգացնել համագործակցությունը և փոխադարձ օգնությունը երկու կողմերի միջև մաքսային հարաբերություններին վերաբերող հարցերի շուրջ, ինչպես նաև ամրապնդել փոխըմբռնումը և հաղորդակցությունը։ Կողմերը, իրենց մաքսային ծառայությունների միջոցով և Համաձայնագրի դրույթներին համապատասխան, միմյանց տրամադրում են օգնություն` մաքսային օրենսդրության պատշաճ կիրառման նպատակով մաքսային իրավախախտումները կանխելու, քննելու և դրանց դեմ պայքարելու նպատակով, և օրինական առևտուրը դյուրացնելու նպատակով։
Հաշվի առնելով վերոգրյալը և Հնդկաստանի Հանրապետության հետ քաղաքական օրակարգը, տնտեսական ոլորտում համագործակցության զարգացման ներկայիս դինամիկան ու հնարավոր հեռանկարները՝ 2023 թվականի հունիսի 23-ին ստորագրված «Հայաստանի Հանրապետության կառավարության և Հնդկաստանի Հանրապետության կառավարության միջև՝ մաքսային հարցերով համագործակցության և փոխադարձ օգնության մասին» համաձայնագրի հաստատումը կամ վավերացումը Հայաստանի Հանրապետության վարած արտաքին քաղաքականության առումով նպատակահարմար է։
Համաձայնագրի վավերացումը բխում է ՀՀ կառավարության 2021 թվականի օգոստոսի 18-ի №1363-Ա որոշմամբ հավանության արժանացած Կառավարության 2021-2026թթ. ծրագրի հավելվածի 1․1 կետի դրույթներից։ 
Ելնելով վերոգրյալից՝ ՀՀ պետական եկամուտների կոմիտեն նպատակահարմար է գտնում Հայաստանի Հանրապետության Կառավարության և Հնդկաստանի Հանրապետության Կառավարության միջև մաքսային գործերում համագործակցության և փոխադարձ օգնության մասին համաձայնագրի վավերացումը: 

